
MAMLAKATIMIZDA KICHIK BIZNES VA XUSUSIY TADBIRKORLIKNI 

RIVOJLANTIRISHDA HUDUDIY JIHATLARI HAMDA  DAVLAT TOMONIDAN 
TARTIBGA SOLISH MEXANIZMLARI 

 
AXMEDOVA NILUFAR SHUHRATOVNA 

TAQU “Iqtisodiyot va ko‘chmas mulk” kafedrasi dotsenti, PhD 
E-mail:  nilufar6444@mail.ru  

ORCID: 0009-0003-9477-7717 
RISBEKOVA DILFUZAXON JALOLIDIN QIZI 

TAQU “Iqtisodiyot va ko‘chmas mulk” kafedrasi magistranti 
E-mail: dilfuzarisbekova118@gmail.com  

ORCID: 0009-0000-9451-7454 
 

Annotatsiya. Mazkur maqolada O‘zbekistonda kichik biznes va xususiy tadbirkorlikni rivojlantirishda 
davlatning iqtisodiy siyosati va tartibga solish mexanizmlarining roli tahlil qilinadi. Tadqiqot 
jarayonida kichik biznes subyektlarini qo‘llab-quvvatlashning asosiy vositalari, jumladan 
soddalashtirilgan ro‘yxatdan o‘tkazish tartiblari, imtiyozli kreditlar, subsidiyalar va institutsional 
islohotlar tavsifiy tarzda o‘rganildi. Shuningdek, hududiy farqlar, davlat tartibga solish 
mexanizmlarining tadbirkorlik faoliyatiga ta’siri ham tahlil qilinadi. Tadqiqot natijalariga asoslanib, 
kichik biznesning raqobatbardoshligini oshirish, barqaror rivojlanishini ta’minlash va iqtisodiyotdagi 
ulushini kengaytirishga qaratilgan amaliy tavsiyalar ishlab chiqildi. 
Kalit so‘zlar. kichik biznes, tadbirkorlik, davlat tartibga solishi, iqtisodiy siyosat, hududiy rivojlanish, 
moliyaviy qo‘llab-quvvatlash. 
 
Аннотация. В данной статье рассматривается роль экономической политики государства и 
регулирующих механизмов в поддержке развития малого бизнеса и частного 
предпринимательства в Узбекистане. В исследовании описательно изучаются основные 
инструменты поддержки субъектов малого бизнеса, включая упрощённые процедуры 
регистрации, льготные кредиты, субсидии и институциональные реформы. Также 
анализируются региональные различия и влияние государственного регулирования на 
предпринимательскую деятельность. На основании результатов исследования предложены 
практические рекомендации по повышению конкурентоспособности малого бизнеса, 
обеспечению его устойчивого развития и расширению вклада в национальную экономику. 
Ключевые слова: малый бизнес, предпринимательство, государственное регулирование, 
экономическая политика, региональное развитие, финансовая поддержка. 
 
Annotation. This article examines the role of state economic policy and regulatory mechanisms in 
supporting the development of small business and private entrepreneurship in Uzbekistan. The study 
descriptively explores key support instruments for small business entities, including simplified 
registration procedures, preferential loans, subsidies, and institutional reforms. The analysis also 
considers regional disparities and the impact of state regulation on entrepreneurial activity. Based on 
the findings, practical recommendations are proposed to enhance the competitiveness of small 
businesses, ensure their sustainable growth, and expand their contribution to the national economy. 
Keywords: small business, entrepreneurship, state regulation, economic policy, regional 
development, financial support. 

 
KIRISH 
Zamonaviy iqtisodiy tizimda kichik biznes va xususiy tadbirkorlik iqtisodiy 

rivojlanishning muhim drayverlaridan biri hisoblanadi. Ushbu sektor iqtisodiy 
o‘sish sur’atlarini oshirish, yangi ish o‘rinlari yaratish, raqobat muhitini 

shakllantirish hamda innovatsion faoliyatni rag‘batlantirishda muhim ahamiyat 
kasb etadi. Ayniqsa, rivojlanayotgan mamlakatlarda kichik biznes aholi bandligini 
ta’minlash va iqtisodiy barqarorlikni mustahkamlashda muhim rol o‘ynaydi. 
Jahon tajribasi shuni ko‘rsatadiki, kichik biznesning samarali faoliyat yuritishi 
ko‘p jihatdan davlat tomonidan yaratiladigan iqtisodiy va institutsional 
sharoitlarga bog‘liqdir. Davlat iqtisodiy siyosati orqali tadbirkorlik faoliyatini 
rag‘batlantiradi, moliyaviy resurslardan foydalanish imkoniyatlarini kengaytiradi 
hamda bozor infratuzilmasining rivojlanishini ta’minlaydi. Shu bilan birga, davlat 
iqtisodiyotni tartibga solish funksiyasi orqali bozor munosabatlarining 
muvozanatli rivojlanishini ta’minlaydi. Mazkur jarayonda soliq siyosati, kredit 
siyosati, investitsiya siyosati hamda tadbirkorlik faoliyatini tartibga soluvchi 
huquqiy mexanizmlar muhim ahamiyat kasb etadi.  

Mazkur maqolaning maqsadi kichik biznesni qo‘llab-quvvatlashda 
davlatning iqtisodiy siyosati va tartibga solish funksiyalarining nazariy asoslarini 
o‘rganish hamda ularning amaliy ahamiyatini tahlil qilishdan iborat. 

 
ADABIYOTLAR TAHLILI 
Kichik biznes va xususiy tadbirkorlikni rivojlantirish hamda uni davlat 

tomonidan qo‘llab-quvvatlash masalalari iqtisodiy nazariya va amaliyotda keng 
o‘rganilgan muhim ilmiy yo‘nalishlardan biri hisoblanadi. Ushbu masalaning 
nazariy asoslari ko‘plab xorijiy va mahalliy iqtisodchi olimlar tomonidan tadqiq 
etilgan. 

Klassik iqtisodiy maktab vakillaridan Adam Smith tadbirkorlik faoliyatining 
iqtisodiy rivojlanishdagi rolini asoslab berib, bozor mexanizmlarining erkin 
faoliyati tadbirkorlikni rivojlantirish uchun muhim shart ekanligini ta’kidlagan. 
Shuningdek, Jean-Baptiste Say tadbirkorlik faoliyatini ishlab chiqarish omillarini 
samarali birlashtiruvchi muhim iqtisodiy jarayon sifatida baholagan. Tadbirkorlik 
faoliyatining iqtisodiy mohiyati va uning bozor iqtisodiyotidagi o‘rni Richard 
Cantillon, Alfred Marshall va Joseph Schumpeter tomonidan chuqur o‘rganilgan. 
Xususan, Shumpeter tadbirkorlikni innovatsiyalarni joriy etuvchi asosiy kuch 
sifatida ko‘rib, iqtisodiy rivojlanishda tadbirkorlarning muhim rol o‘ynashini 
ta’kidlagan. Davlatning iqtisodiyotni tartibga solishdagi roli va tadbirkorlik 
faoliyatini qo‘llab-quvvatlash zaruriyati John Maynard Keynes tomonidan ishlab 
chiqilgan nazariy qarashlarda keng yoritilgan. Uning fikriga ko‘ra, davlat iqtisodiy 
siyosat orqali iqtisodiy jarayonlarni muvofiqlashtirishi hamda tadbirkorlik 
faoliyatini rag‘batlantirishi mumkin. 

Mahalliy iqtisodchi olimlar tomonidan ham kichik biznes va xususiy 
tadbirkorlikni rivojlantirish, davlat tomonidan qo‘llab-quvvatlash 
mexanizmlarini takomillashtirish hamda institutsional muhitni yaxshilash 
masalalari keng o‘rganilmoqda. Zamonaviy tadqiqotlarda kichik biznesni 
moliyaviy qo‘llab-quvvatlash, soliq siyosatini takomillashtirish hamda 
tadbirkorlik infratuzilmasini rivojlantirish masalalariga alohida e’tibor 
qaratilmoqda. Shu bilan birga, iqtisodiyotni modernizatsiya qilish sharoitida 
kichik biznesni rivojlantirishda davlat iqtisodiy siyosatining samaradorligini 

oshirish hamda tartibga solish mexanizmlarini takomillashtirish masalalari 
yanada chuqur ilmiy tadqiqotlarni talab qiladi. 

 
TADQIQOT METODOLOGIYASI 
Mazkur tadqiqotning metodologik asosini umumilmiy va maxsus iqtisodiy 

tadqiqot usullari tashkil etadi. Tadqiqot jarayonida tizimli yondashuv, qiyosiy 
tahlil, statistik tahlil, iqtisodiy tahlil, induksiya va deduksiya, mantiqiy 
umumlashtirish hamda grafik tahlil usullaridan foydalanildi. 

Tadqiqotning axborot bazasini O‘zbekiston Respublikasi Prezidenti farmon 
va qarorlari, O‘zbekiston Respublikasi Prezidenti huzuridagi Statistika agentligi 
ma'lumotlari, Iqtisodiyot va moliya vazirligi hisobotlari, Jahon banki (World 
Bank), OECD, Osiyo taraqqiyot banki (ADB), BMTning Savdo va taraqqiyot 
bo‘yicha konferensiyasi (UNCTAD) hamda mavzuga oid mahalliy va xorijiy 
olimlarning ilmiy ishlari tashkil etdi. 

Tahlil jarayonida 2021–2025-yillarga oid statistik ma'lumotlar asosida 
kichik biznesning yalpi ichki mahsulotdagi ulushi va hududlar kesimidagi 
rivojlanish dinamikasi qiyosiy tahlil qilindi. Olingan natijalar asosida davlat 
tomonidan qo‘llab-quvvatlash mexanizmlarining samaradorligi baholandi hamda 
kichik biznesni rivojlantirish bo‘yicha ilmiy-amaliy taklif va tavsiyalar ishlab 
chiqildi. 

 
TAHLIL VA NATIJALAR 
Kichik biznes va xususiy tadbirkorlik iqtisodiyotning muhim tarkibiy 

qismlaridan biri bo‘lib, mamlakat iqtisodiy rivojlanishida muhim rol o‘ynaydi. 
Mazkur sektor iqtisodiy o‘sishni ta’minlash, yangi ish o‘rinlarini yaratish hamda 
aholi daromadlarini oshirishda muhim ahamiyat kasb etadi. Shu sababli ko‘plab 
davlatlarda kichik biznesni qo‘llab-quvvatlash davlat iqtisodiy siyosatining 
ustuvor yo‘nalishlaridan biri sifatida qaraladi. 

O‘zbekistonda ham so‘nggi yillarda kichik biznes va xususiy tadbirkorlikni 
rivojlantirishga alohida e’tibor qaratilmoqda. Davlat tomonidan tadbirkorlik 
faoliyatini qo‘llab-quvvatlashga qaratilgan keng ko‘lamli iqtisodiy islohotlar 
amalga oshirilmoqda. Xususan, soliq tizimini soddalashtirish, tadbirkorlik 
faoliyatini ro‘yxatdan o‘tkazish jarayonlarini yengillashtirish hamda imtiyozli 
kreditlar ajratish orqali kichik biznes subyektlarini qo‘llab-quvvatlash 
mexanizmlari joriy etilmoqda. 

Statistik ma’lumotlarga ko‘ra, O‘zbekistonda kichik biznesning YAIMdagi 
ulushi 2021–2024-yillarda asta-sekin pasayib bormoqda. Shunga qaramay, bu 
sektor iqtisodiyotda muhim rol o‘ynashda davom etmoqda va aholi bandligini 
ta’minlashda sezilarli hissa qo‘shadi. Mamlakatdagi faol korxonalarning 
aksariyati aynan kichik biznes subyektlaridan iborat. 

2021–2025-yillarda O‘zbekiston Respublikasida kichik biznesning YAIMdagi 
ulushi asta-sekin pasayib bormoqda. 2021-yilda bu ko‘rsatkich 56,3% ni tashkil 
qilgan bo‘lsa, 2022-yilda 54,3% ga, 2023-yilda 53,8% ga va 2024-yilda 53,5% ga 
tushgan. 2025-yil uchun prognoz qilingan o‘rtacha qiymat 49,7% ni tashkil etadi.  

Bu pasayish tendentsiyasi shuni ko‘rsatadiki, mamlakat iqtisodiyotida kichik 
biznes ulushi biroz kamaymoqda, bu esa yirik biznes va boshqa sektorlarning 
o‘sishi bilan bog‘liq bo‘lishi mumkin. Shu bilan birga, kichik biznes sektori 
iqtisodiyotning asosiy poydevorini tashkil etishda davom etmoqda: u nafaqat 
aholining ish bilan bandligini ta’minlaydi, balki mahalliy iqtisodiy faollikni 
rag‘batlantiradi. 

 

 
Manba: O‘zbekiston Respublikasi Milliy Statistika qo‘mitasi, stat.uz 2021-2025-yil ma’lumotlari asosida 
tayyorlandi. 
 

1-rasm. O‘zbekistonda kichik biznesning YAIMdagi ulushi(%) 
 
Hududlar bo‘yicha tahlil qilinsa, ayrim viloyatlarda ulush nisbatan yuqori, ayrim 

hududlarda esa past. Bu hududiy farqlar mahalliy iqtisodiy imkoniyatlar, sanoat va 
xizmat ko‘rsatish sektorlarining rivojlanish darajasi bilan bog‘liq. 

Manba: O‘zbekiston Respublikasi Milliy Statistika qo‘mitasi, stat.uz 2021-2025-yil ma’lumotlari asosida 
tayyorlandi. 
 

2-rasm. O‘zbekistonda kichik biznesning YaIMdagi ulushi dinamikasi 
(hududlar kesimida) 

Statitik ma’lumotlarga ko‘ra, O‘zbekiston Respublikasida kichik biznes 
subyektlarining hududlar bo‘yicha YAIMdagi ulushi 2021-yildan 2025-yilgacha 
o‘zgarishlar ko‘rsatmoqda. Umumiy mamlakat ko‘rsatkichlari 2021-yilda  
56% bo‘lib, 2025-yilda 50% ga tushgan, ya’ni mamlakat bo‘yicha kichik 
biznesning YAIMdagi ulushi biroz kamaygan. Bu mamlakat darajasidagi umumiy 
tendensiyani aks ettiradi. Hududlar bo‘yicha tahlil shuni ko‘rsatadiki: 

Qoraqalpog‘iston Respublikasi kichik biznesning YAIMdagi ulushi barqaror 
o‘sish ko‘rsatgan. 2021-yilda 62% bo‘lgan ko‘rsatkich 2024-yilda 66% gacha 
yetgan, ammo 2025-yilda biroz pasayib 63% bo‘lgan. Bu hududda kichik 
biznesning mustahkamligi va barqaror rivojlanishi kuzatiladi. 

Andijon, Buxoro, Jizzax, Namangan va Samarqand viloyatlari umumiy 
pasayish trendiga ega. Masalan, Jizzax viloyatida 2021-yilda 81% bo‘lgan 
ko‘rsatkich 2025-yilda 69% gacha kamaygan. Bu pasayish hududlarda kichik 
biznes subyektlarining YAIMdagi ulushi sekinlashayotganini bildiradi. 

Navoiy viloyati aniq past ko‘rsatkichlar bilan ajralib turadi: 2021-yilda 27%, 
2025-yilda esa 21% bo‘lib, hududda kichik biznesning iqtisodiy roli nisbatan zaif 
ekanligini ko’rishimiz mumkin. 

Toshkent shahri va viloyatida esa kichik biznesning ulushi o‘zgaruvchan 
dinamika ko‘rsatadi. Toshkent viloyatida 2021-yildagi 48% ko‘rsatkich  
2024-yilda 55% gacha oshgan, keyin 2025-yilda 53% ga tushgan, Toshkent 
shahrida esa 52% dan 50% gacha pasaygan. Bu hududlarda kichik biznes 
subyektlari bilan yirik korxonalar o‘rtasidagi raqobatning ta’siri seziladi. 

Surxondaryo, Qashqadaryo va Farg‘ona viloyatlari barqaror o‘sish va 
hududiy farqlarni aks ettiradi. Surxondaryo viloyatida 2021-yildagi  
78% ko‘rsatkich 2025-yilda 75% bo‘lib, sezilarli pasayish kuzatilmagan. Farg‘ona 
viloyatida esa 72% dan 71% gacha minimal o‘zgarish kuzatiladi, bu  esa hududda 
kichik biznesning barqarorligi saqlanib qolganini bildiradi. 

Shuningdek, kichik biznes subyektlari aholi bandligini ta’minlashda ham 
muhim rol o‘ynamoqda. Mamlakatda faoliyat yuritayotgan korxonalarning 
aksariyat qismini aynan kichik biznes subyektlari tashkil etadi. 

 
XULOSA VA TAKLIFLAR 
Kichik biznesni rivojlantirishda davlatning iqtisodiy siyosati va tartibga 

solish funksiyalari muhim rol o‘ynaydi. Davlat tomonidan yaratiladigan 
qonunchilik bazasi, soliq imtiyozlari, subsidiyalar va imtiyozli kreditlar kichik 
korxonalarni qo‘llab-quvvatlashda asosiy vosita hisoblanadi. Shuningdek, 
tartibga solish funksiyalari – litsenziyalash, me’yoriy hujjatlar va monitoring – 
biznes faoliyatining shaffofligi va samaradorligini ta’minlashga xizmat qiladi. 
Tadqiqotlar shuni ko‘rsatadiki, davlat siyosatining aniq va tizimli bo‘lishi, 
shuningdek, hududiy farqlarni hisobga olgan yondashuv kichik biznes 
subyektlarining barqaror rivojlanishi va iqtisodiy samaradorligini oshiradi. 

O‘zbekiston Respublikasida kichik biznes subyektlarining YAIMdagi ulushi 
hududlar bo‘yicha sezilarli farqlarni ko‘rsatadi. Statistik ma’lumotlarga ko’ra, 
2021–2025-yillarda umumiy mamlakat ko‘rsatkichlari biroz pasaygan bo‘lsa-da, 

ayrim hududlarda (Qoraqalpog‘iston, Surxondaryo) kichik biznesning o‘sishi va 
barqarorligi kuzatiladi. Shu bilan birga, Navoiy viloyati kabi hududlarda kichik 
biznesning iqtisodiy roli past bo‘lib, ulushni oshirish uchun maxsus choralarni 
talab qiladi. 

Bunday o’zgarishlar asosan hududiy farqlarda sezilarli darajada 
ko’rinayotganligi bu u yerdagi  hududiy iqtisodiy siyosat, infratuzilma va davlat 
tomonidan qo‘llab-quvvatlash mexanizmlarining samaradorligi bilan 
bog‘liqligidan darakdir. Bunday pasayish tendensiyasi ayrim viloyatlarda kichik 
biznesning raqobat kuchi va moliyaviy imkoniyatlari cheklanganini ko‘rsatadi. 

